
किसानों की उन्नति व गायों की सुरक्षा के लिये  सरकार प्रतिबद्ध –
 ग्रामीण विकास मंत्री श्री कमलेश्वर पटेल 

पंचायत एवं ग्रामीण विकास मंत्री ने सीतापुर में गौशाला का किया लोकार्पण 


रीवा 11 जनवरी 2020. प्रदेश के पंचायत एवं ग्रामीण विकास मंत्री श्री कमलेश्वर पटेल ने मऊगंज जनपद पंचायत अन्तर्गत सीतापुर में 27.62 लाख रूपये की लागत से निर्मित गौशाला का लोकार्पण किया। उन्होंने मऊगंज के रकरी ग्राम पंचायत में बनायी जाने वाली गौशाला का भूमिपूजन भी किया। पंचायत एवं ग्रामीण विकास मंत्री ने सुदूर ग्राम सड़क योजनान्तर्गत 57 लाख रूपये से निर्मित 5 सड़कों का लोकार्पण तथा अन्य 20 ग्राम पंचायतों में 10 कि.मी. की विभिन्न सड़कों का भी भूमिपूजन किया। मंत्री श्री पटेल ने लोकार्पण के बाद गायों को फल खिलाकर गौ-सेवा की।

कार्यक्रम को मुख्य अतिथि के तौर पर संबोधित करते हुए पंचायत एवं ग्रामीण विकास मंत्री ने कहा कि राज्य सरकार किसानों की उन्नति व गायों की सुरक्षा के लिये प्रतिबद्ध है। मुख्यमंत्री श्री कमलनाथ के नेतृत्व में किसानों को फसल ऋण माफी की पहली किश्त पूर्व में ही माफ की जा चुकी है। अब द्वितीय चरण में शेष किसानों की फसल ऋण माफी का कार्यक्रम संचालित किया जा रहा है। इसके साथ ही किसानों की प्रगति के लिये कई योजनाएँ संचालित की जा रही हैं जिससे अन्नदाता संपन्न होंगे और हमारा प्रदेश खुशहाल व उन्नति करेगा। उन्होंने कहा कि किसानों की मेहनत से ही हमारा प्रदेश लगातार कृषि कर्मण पुरस्कार प्राप्त कर रहा है। पंचायत एवं ग्रामीण विकास मंत्री ने कहा कि गौशाला में बेसहारा गायों का संरक्षण होगा जिससे उनकी सड़कों आदि में दुर्घटना से बचाव तो होगा ही साथ ही किसानों की फसलें नुकसान से बचेंगी। उन्होंने अधिकारियों को निर्देश दिये कि जिन कार्यों का भूमिपूजन हुआ है उन्हें पूर्ण गुणवत्ता के साथ समय सीमा में पूरा करायें। 


अपने उद्बोधन में श्री पटेल ने कहा कि गौशालाओं का अच्छे ढंग से संचालन ग्राम पंचायत व ग्रामीण आजीविका मिशन के समूहों द्वारा किया जाय। गौमूत्र व गोबर से बनने वाली सामग्री बाजार में बिके ताकि स्वसहायता समूह स्वाबलंबी व सशक्त बन सकें। उन्होंने कहा कि स्वसहायता समूहों द्वारा बनाये जा रहे विभिन्न उत्पादों को बाजार में बेंचने के शासन स्तर से निर्देश जारी किये गये हैं जिससे हस्तशिल्प, हथकरघा आदि क्षेत्रों में लगी समूह की महिलाएँ आत्मनिर्भर होंगी। पंचायत एवं ग्रामीण विकास मंत्री ने कहा कि राज्य सरकार द्वारा विभिन्न वर्गों के हित में कार्य किये जा रहे हैं युवाओं को रोजगार की उपलब्धता के साथ ही बिजली बिल कम होने जैसे महत्वपूर्ण कार्य मुख्यमंत्री जी की घोषणा का ही परिणाम हैं। 


कार्यक्रम में पूर्व विधायक विद्यावती पटेल ने क्षेत्र की समस्याओं का उल्लेख करते हुए मंत्री जी से इनके निराकरण की बात कही। उन्होंने पुलिस चौकी की स्थापना, रायपुर सीतापुर मार्ग के शीघ्र निर्माण सहित सीतापुर में बाणसागर के पानी की सुविधा के लिये मंत्री जी का ध्यान आकृष्ट किया। पूर्व विधायक राजेन्द्र मिश्रा ने अपने उद्बोधन में कहा कि कमलनाथ जी के नेतृत्व में गरीब व समाज के अंतिम छोर के व्यक्ति को लाभ दिलाने का कार्य किया जा रहा है। कार्यक्रम में स्वागत उद्बोधन जनपद अध्यक्ष मऊगंज श्रीमती संगीता साकेत ने दिया। 


इस अवसर पर मुख्य कार्यपालन अधिकारी जिला पंचायत अर्पित वर्मा ने बताया कि जिले में गौशालाओं के निर्माण का कार्य प्रगति पर है। शीघ्र ही सभी गौशालाओं का निर्माण पूर्ण करा लिया जायेगा। उन्होंने मंत्री जी को आश्वस्त किया कि ग्रामीण विकास विभाग अन्तर्गत सभी निर्माण कार्य पूर्ण गुणवत्ता के साथ नियत समय पर पूरे कराये जा रहे हैं। कार्यक्रम को सरपंच सीतापुर सब्वीर खान ने भी संबोधित किया। मंत्री जी ने कार्यक्रम में की गयी मांगों को शासन स्तर से शीघ्र पूर्ण कराने का आश्वासन दिया। कार्यक्रम का संचालन जिला पंचायत के आडिटर संदीप शुक्ला ने किया तथा आभार प्रदर्शन सीईओ मऊगंज एस.के. मिश्रा द्वारा किया गया। 


इससे पूर्व मंत्री जी का रीवा से सीतापुर मार्ग में रायपुर कर्चुलियान, मनगवां, कांटी रघुराजगढ़, तमरा, फरहदा, तमरी, सीतापुर के गांव वासियों ने स्वागत किया। सीतापुर कार्यक्रम में ग्रामीण कांग्रेस अध्यक्ष त्रियुगी नारायण शुक्ल, अनुविभागीय अधिकारी मऊगंज माला त्रिपाठी, जनपद अध्यक्ष रायपुर कर्चुलियान भूपेन्द्र सिंह, बृजभूषण शुक्ल, बृजेन्द्र शुक्ला, बबिता साकेत, धर्मजय सिंह, कुंवर सिंह, अनिल सिंह पिंटू सहित बड़ी संख्या में जनप्रतिनिधि व आसपास के ग्रामवासी उपस्थित थे। 

क्रमांक-132-132-शुक्ल-फोटो क्रमांक 01 से 06 संलग्न हैं। 

पंचायत एवं ग्रामीण विकास मंत्री ने आमजनों की समस्यायें सुनीं 


रीवा 11 जनवरी 2020. प्रदेश के पंचायत एवं ग्रामीण विकास मंत्री श्री कमलेश्वर पटेल ने रीवा प्रवास के दौरान स्थानीय राजनिवास सर्किट हाउस में आमजनों से मुलाकात की। मंत्री जी प्रात: रेवांचल एक्सप्रेस ट्रेन से रीवा पहुंचे तथा राजनिवास में जनप्रतिनिधियों व आम नागरिकों से भेंट की व उनकी समस्यायें सुनीं। श्री पटेल ने प्राप्त आवेदनों से संबंधित अधिकारियों को तत्काल कार्यवाही करने के निर्देश दिये। उन्होंने आमजनों को आश्वस्त किया कि उनके आवेदनों का शीघ्र निराकरण होगा। राजनिवास में कलेक्टर बसंत कुर्रे, पुलिस अधीक्षक आबिद खान, मुख्य कार्यपालन अधिकारी जिला पंचायत अर्पित वर्मा, ग्रामीण कांग्रेस अध्यक्ष त्रियुगी नारायण शुक्ल, कुंवर सिंह, अनिल सिंह पिंटू सहित बड़ी संख्या में जनप्रतिनिधि व आमजन उपस्थित थे। 

क्रमांक-133-133-शुक्ल-फोटो क्रमांक 07 संलग्न है। 

राष्ट्रीय सड़क सुरक्षा सप्ताह के कार्यक्रम में 

शामिल हुए पंचायत एवं ग्रामीण विकास मंत्री 


रीवा 11 जनवरी 2020. प्रदेश के पंचायत एवं ग्रामीण विकास मंत्री श्री कमलेश्वर पटेल आज सीतापुर में प्रधानमंत्री ग्राम सड़क योजना द्वारा आयोजित राष्ट्रीय सड़क सुरक्षा सप्ताह के कार्यक्रम में शामिल हुए। इस अवसर पर उन्होंने कहा कि सभी लोग सड़कों पर नियमानुसार चलें तथा सड़क सुरक्षा के नियमों का पालन करें। नशे में वाहन न चलायें, दो पहिया वाहन चलाते समय हेलमेट लगायें व चार पहिया वाहन चलाते समय सीटबेल्ट बांधे। उन्होंने कहा कि सड़क सुरक्षा के नियम आमजनों को दुर्घटना से बचाते हैं। इसलिए स्वयं इनका पालन करें व अन्य लोगों को पालन करने हेतु जागरूक करें। 


इस अवसर पर महाप्रबंधक प्रधानमंत्री ग्राम सड़क योजना यू.बी. सिंह ने बताया कि 31वें राष्ट्रीय सड़क सुरक्षा सप्ताह में जिले में विभाग द्वारा बनायी गयी सभी सड़कों में सड़क सुरक्षा के नियमों का पालन करने हेतु आमजनों को प्रेरित किया जायेगा। 

क्रमांक-134-134-शुक्ल
इंदिरा गृह ज्योति योजना से एक करोड़ से अधिक घरों में हुआ उजाला

रीवा 11 जनवरी 2020. प्रदेश के हर घर में बिजली की आपूर्ति के लिए इंदिरा गृह ज्योति योजना लागू की गई है। इस योजना से प्रदेश में दिसंबर माह में एक करोड़ 4 लाख 25 हजार 375 परिवार लाभान्वित हुये। इस संबंध में ऊर्जा मंत्री श्री प्रियव्रत सिंह ने बताया कि योजना से लाभान्वितों में पूर्वी क्षेत्र विद्युत वितरण कंपनी के 42 लाख 61 हजार 971 तथा मध्य क्षेत्र विद्युत वितरण कंपनी के 29 लाख 23 हजार 440 उपभोक्ता शामिल हैं। इस योजना से पश्चिम क्षेत्र विद्युत वितरण कंपनी के 32 लाख 39 हजार 963 परिवार लाभान्वित हुये हैं। ऊर्जा मंत्री ने बताया कि इंदिरा गृह ज्योति योजना से उपभोक्ताओं को दिसंबर माह में कुल 374 करोड़ 10 लाख रूपये का अनुदान दिया गया है। योजना से लाभान्वित उपभोक्ताओं का प्रतिशत 88 रहा। 

क्रमांक-135-135-तिवारी 

सभी शालाओं में आज होगा सामूहिक सूर्य नमस्कार

रीवा 11 जनवरी 2020. स्वामी विवेकानंद का जन्म दिवस 12 जनवरी को जिले भर में युवा दिवस के रूप में मनाया जायेगा। इस दिन जिले की सभी शिक्षण संस्थाओं में प्रात: 8.30 बजे से प्रात: 10.45 बजे तक सामूहिक सूर्य नमस्कार का आयोजन किया जायेगा। जिला स्तरीय कार्यक्रम कलेक्ट्रेट परिसर में आयोजित किया जा रहा है। प्रात: 8.30 बजे सामूहिक सूर्य नमस्कार में शामिल प्रतिभागी एकत्रित होंगे। प्रात: 8.50 बजे मुख्य अतिथि का मंच पर आगमन होगा। प्रात: 9 बजे से आकाशवाणी के माध्यम से प्रसारित सूर्य नमस्कार के राज्य स्तरीय समारोह के अनुरूप सूर्य नमस्कार किया जायेगा। इसका शुभारंभ प्रात: 9 बजे वंदे मातरम के गायन से होगा। इसके बाद स्वामी विवेकानंद के भाषणों के अंश सुनाये जायेंगे। इसके बाद सामूहिक सूर्य नमस्कार होगा। कलेक्टर बसंत कुर्रे ने जिला शिक्षा अधिकारी, जिला समन्वयक शिक्षा मिशन तथा सभी प्राचार्यों को शासन के निर्देशों के अनुसार सामूहिक सूर्य नमस्कार के आयोजन के निर्देश दिये हैं। उन्होंने कहा है कि सामूहिक सूर्य नमस्कार में कक्षा 6 से 12 वीं तक के विद्यार्थियों तथा महाविद्यालय तक के विद्यार्थियों को शामिल करें। कक्षा 5 तक के विद्यार्थी इसमें शामिल नहीं होंगे। 

कलेक्टर ने बताया कि सामूहिक सूर्य नमस्कार में एक से बारह तक स्थितियाँ तथा मुद्रायें होंगी सबसे पहले प्रार्थना मुद्रा होगी। इसके बाद क्रमश: हस्त उत्तानासन, पदहस्तासन, अश्वसंचालनासन तथा पर्वत आसन होगा। क्रमश: अष्टान्ग नमस्कार तथा भुजंगासन करते हुये इसका प्रार्थना मुद्रा में समापन होगा। इस कार्यक्रम में स्काउट गाइड, एनसीसी कैडेट, एनएसएस तथा स्वयं सेवी संस्थाओं के प्रतिनिधियों को भी शामिल करें। 

क्रमांक-136-136-तिवारी
बाल संरक्षण सप्ताह का आयोजन संपन्न

रीवा 11 जनवरी 2020. जिले में बाल संरक्षण सप्ताह 6 से 11 जनवरी तक मनाया गया। आयोजन के अंतिम दिन बाल देखरेख संस्था में स्वास्थ्य परीक्षण एवं चिकित्सा शिविर का आयोजन किया गया। जिसमें बच्चों का स्वास्थ्य परीक्षण कराया गया। बाल देखरेख संस्था में स्थानीय खेलकूद तथा सांस्कृतिक गतिविधियों का भी आयोजन किया गया। बच्चों को पुलिस थानों, पुलिस कंट्रोल रूम, पिकनिक स्थल, रानी तालाब पार्क आदि का भ्रमण कराया गया तथा उन्हें रूचि अनुसार भोजन कराया गया। 

क्रमांक-137-137-सिंह-फोटो क्रमांक 08 संलग्न है। 

राज्य सेवा तथा वन सेवा की प्रारंभिक परीक्षा आज 

       रीवा 11 जनवरी 2020. मध्यप्रदेश लोक सेवा आयोग द्वारा वर्ष 2019 के लिए प्रारंभिक परीक्षा 12 जनवरी को आयोजित की जा रही है। यह परीक्षा दो सत्रों में प्रात: 10 बजे से 12 बजे तक एवं दोपहर 2.15 बजे से शाम 4.15 बजे तक आयोजित की जा रही है। परीक्षा में परीक्षणार्थियों को निर्धारित परीक्षा केन्द्रों में ही प्रवेश दिया जायेगा। लोक सेवा आयोग द्वारा परीक्षार्थियों के लिए विभिन्न निर्देश जारी किये गये हैं। अपर कलेक्टर इला तिवारी ने बताया कि रीवा में 23 परीक्षा केन्द्रों में यह परीक्षा आयोजित की जा रही है। परीक्षा की निगरानी के लिए अधिकारी तैनात कर दिये गये हैं। सभी परीक्षा केन्द्रों में कड़ी सुरक्षा व्यवस्था के बीच परीक्षा संपन्न करायी जायेगी। उन्होंने सभी परीक्षार्थियों से लोक सेवा आयोग द्वारा दिये गये निर्देशों का पालन करने की अपील की है। 

       परीक्षा केन्द्र में किसी भी तरह के इलेक्ट्रॉनिक यंत्र का उपयोग रोकने के लिए परीक्षा कक्ष में जूते-मोजे पहन कर प्रवेश नहीं दिया जायेगा। परीक्षार्थी चप्पल अथवा सैन्डिल पहन कर आ सकते हैं। चेहरें को ढ़ककर परीक्षा केन्द्र में प्रवेश नहीं दिया जायेगा। परीक्षार्थी बालों को बांधने के लिए क्लचर, बकल, घड़ी, हाथ में पहने जाने वाले बैंड, पर्स, टोपी आदि का भी उपयोग नहीं कर सकेंगे। सिर, नाक, कान, गला, हाथ, पैर, कमर आदि में पहने जाने वाले कोई भी आभूषण तथा रक्षासूत्र की भी सूक्ष्मता से जांच की जायेगी। परीक्षार्थियों के समान को सुरक्षित रखने के लिए परीक्षा केन्द्र में पृथक से व्यवस्था की जायेगी। सभी परीक्षार्थियों की तलाशी लेने के बाद ही उन्हें परीक्षा कक्ष में प्रवेश दिया जायेगा। महिला परीक्षार्थियों की जांच गरिमापूर्ण तरीके से महिला अधिकारियों द्वारा की जायेगी। 

क्रमांक-138-138-तिवारी 

